
La tren de 21:20



De mea studio, a fondo del patio, me regarda la pluve cadente sur la pave gris e sur la monton de ojetos eterojen poneda a lado de la porton asedente la bolevar. A retro de me, un stufa vea de cerosen ronci, a media de scafales conjestada e de multe lonas de depintas, ja completida o en curso de completi. Lo es a un comensa de posmedia triste e fria, como tro frecuente a esta mense de desembre. Tra du dias, me no ia toca plu la brosas! Con mea nas contra la vitro de la porte, me senti fatigada, desenerjida; envolveda en acel state cuasi comosa cual isoli me de la mundo, me move entre la persones como un regardor nonconsernada, stranjer.



An con sua vantajes nondutable, la spasio urban comensa opresa me. Me nesesa respira un aria min contaminada, evade la conjestas de trafica en la oras de presa e oblida esta stasiones de metro ruidosa e susia. Esce on pote trova ancora alga rejion perdeda, distante de cualce agrega urban, do la viletas ta es bastante a via de lunlotra? Lo ta es indicada a no loca, estra sur un mapa multe detaliosa cual me ta oteni tan laborosa, e on ia ta nesesa la nondiscretia de acel per descovre la vileta la plu isolida: Malespera.



La imaje clari, intruinte en me pos alga tempo con un netia noncredable: ja la detalias presante ordina se per composa la elementos de mea depinta nova. Me lasa ce la nebla opaci la vitro, en cuando mea spirito dejunta se de la vila, en la tren cual trae me a esta loca de pas.




∴





Me ia debe pasa cuatro dias en un otel visina a la stasion do me ariva, car la bus cual vade a Malespera, un minibus per des persones, veni sola a un ves en du semanas. Esta retarda ia lasa alga tempo afin me pote imajina esta vileta a la limita de la mundo, en tal modo ce, cuando instalada en la bus, me ia pare conose ja Malespera de tempo longa.



Tra la sinco oras cual la curso ia dura, me ia es la sola viajor embarcada. Pos corta, la arbores e la abiterias ia rari e la campania ia deveni plu savaje. La strada ia es traversante reta un deserto de petras do alga boscetas spinosa survive. La arboretas magra acaso encontrada ta ateni nunca la adultia. Los ia es ja como lenio mor, an con sua tre o cuatro folias minor e descarnida cual atenta crese. A mea lado, me ia sufri sidia e caldia, an con tota la vitros de la veculo abrida.




∴





Aora me pote lasa la patio su la pluve per concreti mea sensas. Como a cada ves, cuando me desinia, me comuta mea rejistrador, per conserva tota mea pensas. Plu tarda, pos escuta de la rejistradas, alga imajes spesial notable va resta: me va reprodui los detaliosa sur folias de paper diafana, cual me suprapone. La linias va misca con lunlotra e va nase la depinta final. Me labora sempre tal, per tradui la complica de la realia viveda, cual misca sempre la imajes sensada e soniada: la suprapones de los composa nosa realia, e sua interatas determina lo, egalinte nosa mundos material e imajinal.




∴





Alga sonas de claxon trae me de mea dormosia. Me tende la testa a estra: la bus para en la media de la sola plaza de Malespera, en cuando alga fases stonada regarda me descargante mea bagaje. La bus va reparti doman, a la matina multe temprana. Subita, me pensa con ansia ce me ia demanda nunca a me esce on ave un otel asi. Un regarda rapida a sirca confirma mea ansia. Entre la desuple de casas cual composa la vileta, no un mostra la avisa xercada. A la caferia, cisa, on ta pote informa me.



Pico embarasada, disturbada par la curiosia silente de la abitores, me traversa la plazeta e pone mea valis a basa de la bancon.



«Cual me servi a tu?…»



La tavernor avansa sua testa rojin con un nas inflada tan prosima a mea fas, ce me ole con repulsa sua alitose apestante de alcol. Me vinse la nausea aveninte a me e comanda un bir bon fresca.



« Per favore, me demanda esitosa, me xerca un sala per alga notes… ma me no ia persepi cualce otel. »



Sua odor vinagrin ataca me denova.



«Tu no va trova esta en la pais. On no vide multe viajores desembarcante asi. Vade a demanda a la veciela 2! Si tu pote paia, serta el va ospita tu. Per tua come, me pote maneja.



– E do…  em… esta dama… abita?



– La veciela? Tu no pote era: la ultima casa de la vileta, cuando tu regarda a la colinas. Sento metres… Un cason con un teraza a ante. Si tu vade aora, posible ela es traente la vestes de la corda. Tu no pote fali. Me prepara un sopa per tu a esta sera? »



Me anui, grasia el, e comensa xerca la veciela. La sol, an basa en la sielo, es ancora bastante calda. Me es suinte forte par causa de la pesa de mea valis e me debe pausa, a la fini de la plaza, ante cuando me continua asta la cason de petra do un fem vea e seca es ordinante sua telones en un sesto de vim. Cuando el persepi me, el para per oserva me. Me no pote vade a otra loca: pos sua casa, on ave la deserto.



Cuando el comprende ce me desira un sala, el ofre a me un surie orible cual asentua la beco de agila de sua nas e la du dentes siselinte restante en sua boca. Lo es difisil credable ce acel es un surie de bonveni, an si el atenta dulsi pico la grinse de sua vose. El demanda pronto cuanto me intende dona a el per la lua, e el aseta ce me ofre du veses plu ca esta proposa. Lo fa custosa la saleta cual el mostra a me! Sin otra eleje posible, me ia es forsada a sede. Car me es jenerosa – longo sua parolas confidada a me –, per la telones jalin e pegosa de la leto, el va sustitua, par favore, la telones cual el veni de lava e cual ‘odori bon la blancinte’.




∴





Lo pluve sempre tal. Me traversa rapida la patio, la porton, e asende la rua cual brilia su la lampas de strada, asta mea comeria abitual. Me refusa la menu cual on proposa a me e comanda un sopa, tan malsaborosa como posible, con du pesos de pan seca e un vitro de mal vino. Me insiste longa afin on contenti me… Cisa, per plase me, los ia suprapasa mea demanda…




∴





A cada culieri, me demanda a me, lejera ansiosa, esce me va pote sufri tal tra la du semanas veninte, rejetante la idea suisidal de resta plu longa. U cuanto me debe fa per evade la vila e sua metros suprafolida! Me nota alora, fisada sur la mur, a ante de me, en media de multe posteretas, esta panel peti, jalida par la anios e la fuma: un orario de tren. Tota simil como aceles en la stasiones ferovial, ma miniatur e composada sola con tre linias:






MALESPERA

Ariva – 21:19

Parti – 21:20





Me demanda a la patron per sabe la eda de esta orario.




« Lo no es de oji! Lo ia es ja asi a la tempo de mea avo! Vera! nos ia ave nosa ferovia! Mm, no longa… Per un mense, me crede. Mera la tempo per nota ce no viajor prende lo… Per dise ce on es alga pantoflor, en la pais.



– Me no ia vide alga stasion.



– De asi, tu no pote. Lo sta a la otra lado de la colina, a un ora pico de pasea.



– Doman, me va visita lo.



– Me no intende delude tu, ma tu va vide no multe cosas – an no la reles! Un stasion sin reles no es vera un stasion. Ma, si tu desira forte, me consela ce tu vade a ora fresca, si tu vole sta secur. »




∴





Me sorti de la caferia e asende la bolevar, xercante un asede de metro per vade a cualce otra parte. Faros lumina la pave umida con sua luses angulo colpante me con sua flaxes jala, blanca, roja. Me rapidi. La rejistrador portable, batetante mea lado e sempre comutada, no perde mera un parola de la nara con cual me nuri lo. Lo continua rejistra sin turba en cuando la troteria fuji, en cuando me traversa parces opresada par la note e paserias suspendeda supra stradones conjestada.



La pluve flajeli mea fas, colinte mea capeles sur mea fronte e cargante mea capa vea negra con un acua susia, malodorinte. An tal, me senti apena la fria.




∴





A esta ora, la temperatur deveni cuasi suportable. Alora, un spesie de joia subita saisi me direta a la fini de la vileta. Me es librida de esta sensa de sofoca cual presa Malespera como un covrecasola calda de plomo. Me comensa asende, con la cor lejera. La petras rola su mea pedes, elevante un polvo de tera ocer. Me senti revivente, e me xasa de mea mente tota cual pote remente me de la vileta, de la vea buteo ospitante e de la pel per vino cosininte. Me sta solitar. Solitar e felis. Serta on ave no cosa vidable en la pais sirca me, ma esta spasio petrosa apare subita a me como un cosa primitiva stonante bela. Me ateni pronto la culmina de la colina e pausa corta per amira la otra lado. Sur esta lado, pico min seca ca lo cual me veni de asende, alga arbores spesial forte pote crese e developa normal. Alga rocas plu grande composa un decora fesurida do ombra e lus misca. Notante no stasion ala, me entra en la sola vieta paseable, un vieta cual penetra en la fesures de la tereno.



E subita, me descovre lo. Simil a tota la stasiones peti de viletas, partal ascondeda par du arbores foliosa enorme, plu ca sentenial. On pote leje ancora la nom Malespera, como si la tempo, par capris, ia salva la pinta.




∴





Me brosi rapida un scema sur un paper diafana nova cual me ajunta a la tre stratos presedente.



La impresa strana cual emerji de la trensa de la linias invita me a asende la du grados asedente la sala de espeta do no viajor ia entra ja. Sur un mur, on trova la mesma panel peti indicante la orario unica relatada con Malespera. Sin esta odor tipal de la locas abandonada de longa, on ta divina nunca ce la stasion es desusada.



On ave bastante lus per visita la interna de la construi, sin nesesa de la lampa de pox cual me ia porta, pendente de mea sintur, sur mea coxa. Me penetra a retro de la bileteria, do tota es ordinada, preparada, sin alga manxa de polvo. Al fondo de la sala, un porte descovre un scalera de lenio asendente a la nivel alta. Me pone la pede sur la grados, resistente an si pico gastada.



Me descovre alora un aparte peti de ofisior, sufisinte per un duple sin enfantes o per un nonsposida. Ala, de la leto abrida a la vestes pliada sur la seja, no cosa ia es moveda. Me senti la mesma impresa de presentia en la cosina. An tal, la stasion es vacua de sirca du jeneras, longo la bariste.



Me intende sorti, cuando, cisa, me oia pasos a basa, a la nivel de tera; on clace un porte. Me desende la grados asta la sala de espeta. Esce algun ia segue me? Me duta. Estra si un visitor misteriosa, conosente mea projeta de veni asi, ia presede me. Ma perce? A esta momento, me oia un vose a retro de me:



« Senior? »



Me turna a retro, fisada par la surprende.



« Me ia asusta tu? la xef de stasion demanda, con sua lanterna en mano, sortinte de la bileteria do nun ia sta a alga secondos a ante. Tu vole prende un bileta? »



Car me no responde, el reveni en la saleta, maneja per alga momento, e final presenta a me mea bileta.



« On ave un dama sur la plataforma, el dise a me. Tu pote, si tu vole, discute con el, per pasa tempo. La tren va ariva pos un dui­ora. »



Me traversa la sala de espeta, cual on veni de lumina. Sur la mur, posteres de viaja ofre un vista paradisin de la paises cual los selebra.



De la vitro de porte, me persepi en efeto un fem, sentante sur un banca de petra, con un xapo grande, la busto reta e la manos poneda sur sua bolsa de perlas negra. Un velo de tul oscur masci sua fas, ma sua colo lisa e la rondias plasente moldida par sua roba de dol fa ce on divina sua jovenia.




∴





Nunca, a ante, me ia suprapone tan multe desinias per crea un depinta. Serta me ta debe sacrifia, entre la stratos cuantiosa, los cual ta nose a la unida. En cuando la rejistrador esflue la nara, en esta stimula abitual de mea momentos de crea, me ia es ordinante mea stratos diafana afin me ecuilibra la formas final la plu bon cual me pote. Acel ordina es la parte la plu laborosa, ma ance la plu importante de mea obra – la resulta depende tan de lo! A la comensa, me ia desinia un deserto, e aora on ave un fola corente – en media de acel me move plu e plu difisil: on puxa me a veses variosa, sin an un parola per escusa se, asta cuando la fem joven con vestes negra veni a me e pone sua mano sur mea spala.



« Senior, lo es dudes un e des-sinco! »



El trae me con freta a la plataforma, do la xef de stasion veni de lumina la faro. A prima, on oia un spesie de ronci de tempesta multe distante, poi la ruido crese, plu neta.



21:19. La tren para.



Me repone mea paleta, frota mea manos sur mea faldon manxada e limpi atendosa mea brosas; a pos, me retrovade pico per descovre la depinta en sua unida.



Acel apare aora, en un aspeta nova: la acaso de la linias e de la colores ia nase la portrae de un fem. Me, ci no pote desfisa mea regarda de esta oios clar, de esta capeles oscur cual flue longa como ondas sur spalas nuda, me prosimi a la lona per nota la coaveni stonante, resultante de la suprapone de la stratos.



La portes automata clace. La fem joven senta a ante de me, en cuando la vagones comensa move, e la lus eletrica cansela cualce idea de dia e de note. Me es movente en un mundo asurda do nun osa regarda lunlotra con fas a fas, do persones regarda me sin vide me, refujante se en la ronci mate, monotono e osesente cual sofoca nos. Algun leje sua jornal, nonafetada par la vibra de la macina, e la ritmo ipnosal de la rotas sur la reles opaci la note, envolvente la spasio en un pesa presante. La convoia para, reparti, sempre plu cargada con omes, femes, persones mor e ombras sempre plu cuantiosa.



La idea veni a me de xerca, supra la porte, en la lista de la stasiones, un nom cual ta remente me de un vileta, un rejion perdeda… E, en cuando mea regarda pasa sur la nomes, me senti ce la fem joven con vestes negra oserva me, ce el ia leva sua velo de tul, descovrente sua fas fasinante bela, e ce el surie strana a me.





2 Veciela: un parola dialetal per un “fem vea”




La arbor de Juda



La via ia es mal vidable. La frotadores no ia susede plu scopi la deluvia cual versa forte sur la paraventa. E esta via sin fini… Me ia es odiante gida.



Me no sabe lo cual ia motiva mea parti. Posible esta adirije cual me ia trova en la pox de mea jacon vea… O la curiosia. O, cisa, la noia.



Cuando un camion ia veni frontal a me, sua luses, tra un momento, ia abalia me total. La acua ia flue sur la via e ia inonda la campos. Ultima, me ia perde cualce evalua de la dura. Lo pare a me ce me gida per dias – traversante viletas, vilas, sin ce me es vera consensa. Sirca me, la vista resta sempre tan gris, tan neblosa.



Lo no noti ancora, ma la nubes pesosa filtri debil un lus gris, nonsufisinte. Pos alga tredes cilometres, me ta pote reposa. Mea lombo dole.



Apena a setembre, la autono ia ariva ja subita, pos du o tre tempestas forte. Cadun ia es surprendeda par esta clima tan brusca fria. A la semana presedente, la turistes ia es ancora bruninte al sol, sur la plaias de la costa; multe ia temprani sua parti.



Me segue aora un via peti serpentin, bordada con arbores, a basa de un colina. Pronto, me no vide plu alga cosa, a cualce lado de la angulo de la luses sur la via. Lo noti, me fri. Me crede distingui alga casas. La pluve ia sesa, ma como me pote locali, en media de la note? Mea mapa pare subita vera tro simple.



Me ariva sur un plaza vacua, do me parci mea auto. A esta momento, un silueta apare a la fini de la strada. An con la oscuria, me susede reconose esta xica con esta fas areolida con risas blonde, un fas sur cual me leje un surprende grande. El para, regarda me, panicada, el returna e fuji. Me lasa pronto la auto e, corente, me segue el, profitante de un raio de luna.



Cual cosa el fa asi, en esta suburbe desabitada? Car me ia debe asusta el, me clama el per cuieti el. Ma el no responde, continuante sua core tra la stradetas oscur. Pronto me no oia plu sua pasos, no vide el. No plu cosa. Me ia perde el.



Me es perdeda. La nubes masci la luna, me no vide pos sinco metres. Vera desorientada, me no sabe plu do me debe dirije. Tota la casas es simil, tan oscur, tan menasante.



Un basin antica de lava. Me regarda mea mapa: la rueta cual me xerca es a fronte. Me entra ala e me trova la impas, lejera luminada par un lus a la entra de la casa de Telima do me ia debe vade.



A ante, un jardin con sua arbor de Juda tan enorme, un porteta metal con un campana vea. Regardante la fenetras oscur de la fasada, me recorda ce esta tipo de casa posese jeneral un jardin grande a retro, a fronte de la salas xef.



Pos alga pasos, me ariva a la porte de entra, tape sur lo a du veses e, sin tardi, turna la manico e pasea con esita en la coredor oscur asta un porte grande con vitros martelida asedente a un sala envolveda en luses dulse e discreta.



Me puia e entra. En un angulo de la sala, un table basa peti. Cartas. Manos – longa, delicata. E ela. En un roba diafana de seda blanca. Capeles negra, longa, caresa sua spalas, liscante a sua lombo.



« Como tu vide », Telima dise, ponente la jua de cartas a ante, con un flama strana nasente en la fondo de sua oios, « me ia es espetante tu. »



La 9 de spada lisca de la jua. Un acaso pur… Un posible entre tredes-du. Un acaso pur?



El oserva me, e invita afin me prosimi. El mostra a me un botela; pos mea anui, el servi un vitro a me. Me lasa ce me cade en un sejon comfortante, a fas de el. El repone la 9 de spada en la jua. Me vacui mea vitro, sorbe pos sorbe, atentante comprende lo cual ia motiva mea veni asta ala.



« Lo ta deleta me ce tu come con me. »



Telima, con oios soniosa, pare envolveda en un fantasia dulse, perdeda en la arabescas de la sofito, un marania de ederas artosa depintada. Esce an me ia encontra el ja? Me foraje mea memoria, sin ce, a cualce ves, me retrova sua trasa. Lo ia ta es difisil ce me no nota el: on no ta pote oblida un tal fas, un tal corpo…



« La comeda es servida en la salon peti, tal como Seniora desira. »



Me turna pronto, ma la xica ia sorti ja de la sala.



« Me vesti un roba e me reveni a tu », Telima dise a me.



Telima veni apena de sorti cuando un fas pupin ia apare – con un macia simple, favorente sua oios azul, bela, briliante, e un boca amirable desiniada. Ela, Mirto, sta vera ala. Me ta vole demanda a el perce el ia fuji, poca a ante, ma el ia turna ja, invitante ce me segue el.



Amirante la onda dulse de sua anca, me traversa la sala, asende alga grados de un scalera larga, asta la porte materasida de lo cual me suposa es la salon peti, par causa de sua mobilas e cortinas valuosa. La utiles de come, ordinada sur un telon blanca con miscas sutil de brode, fasina me par la brilia de la cristal, de la arjento e de la porselana delicata.



La presentia de Mirto remente me de la realia. Me saisi sua  spalas afin el escuta me.



« Aora, nos es sin otra a sirca: dise a me lo cual tu maneja asi. Cual comedia tu jua? »



Pos un luseta de surprende a fondo de sua regarda, sua fas perde cualce espresa. El no va dise alga cosa. Profitante de la laxi de mea teni, el fuji con freta e sorti.



Con un jesti de descura, me lansa mea jacon sur un sejon duple e regarda la sala. En fato, lo es sola un alcova elevada, con cortinas cluida, e cual es un parte de la salon grande.



Telima entra, vestida con un roba longa azul, multe escotada e ornada con brodes de filos oro. Sur sua spalas, un xal blanca, cual el pone a lado de mea jacon. El sinia afin me senta, e final nos es con fas a fas.



A alga veses tra cuando nos es comente, la regarda de Mirto, ci servi nos, encontra la mea: un regarda nonconsernada, cuasi sin afeta.



Final mea ospitor leva, lasa la table e, pos alga pasos en la salon peti, el senta sur la sejon. Me leva ance, lasa mea seja per senta en la sejon, a sua lado. Cual es sua vole, en fato?



Sua labios tanje lejera la meas, en un besa corta.



« Nos pote vade », el anunsia­ mera.



Me lasa ce el dirije me tra la salas, sin ce me atenta orienta. Me reconose pronto la biblioteca; a fondo, Telima leva un cortina, descovrente un porte basa, cual nos pasa. Scaleras de petra segue alora, tra longa, desendente sin fini. Me no sabe cuanto nosa desende ia dura ante cuando nos ateni esta pave lejera umida. Voltas vasta disolve en la oscuria, supra nosa testas, como a interna de un castel medieval o de un templo suteran. A alga veses – e lo surprende me tan forte –, a retro de un colona o en la solo mesma, nos encontra alga asedes de metro. Telima prende mea braso per gida me. A la otra lado, on ave no mur. Ance no rel de balustres. Sola un paseria streta, pasante supra un presipe profonda e oscur.




∴





La dia ia comensa apena cuando on tape a mea porte. Lenta me traversa la salon e vade a desclavi: lo es Alzon, un ami vera. En pasa, me pensa ce me no ave alga otra. El entra, regarda me con un regarda lejera demandante e senta en un sejon pos un « bon dia » indicante alga manca de dormi.



Alzon es un person estracomun. Serta el depinta amirable bon, ma ance el ave un disposa merveliosa, cual fa el un ami estrema plasente. El es interesada par tota lo cual pertine, plu o min, a la persepi de la cosas, de la arte a la matematica: natural curiosa, el es ocupada xef par la problemes cual nun ia resolve a ante! Cada de sua projetas defia la razona comun. Par acel causa, el xerca sempre plu, tra la pares, la opera grande.



A la anio cuando nos ia descovre lunlotra, el ia veni de fisa se en un studio peti, a la fondo de un patio, a sento metres de mea casa. Nos ia es encontrante nos a cada matina en la mesma caferia, per nosa come prima e la leje de la jornal. A un dia, el ia comensa un discute e invita me afin me vade a vide sua lonas. Seguente, no un semana ia pasa sin ce un de nos visita la otra.



« Me ia labora tra tota la note per mea mostra, pos cuatro dias. Multe lonas resta ancora per molduri. Si tu vole visita me, me no lasa plu la studio… »




∴





La vila intera es envolveda en un gris pegosa, en cuando un pluve, lejera como un nebla, mugri la aira ja cargada con la gas de combusta.



Mirto puia la porte de vitro de la bar, pasa entre la tables asta la mea e senta a fas de me. El desapone sua jacon sur la reposadorso de sua seja. Me conose el bastante per nota, de sua fas nonormal casual e sua regarda evitante, un afeta grande.



Me recorda el, a multe anios a ante, cuando el ia es veninte asi, sentante a lado de la colona e de la miror; sempre, pos la ajusta de sua capeles, el ia es bevinte, con sorbes corta, sua te aromida con orania. Si me no nota sua entra, me ia divina sua presentia par la parfum pico dulse esflueda a sua pasa. Me ia es vidente el per des o des-sinco minutos a cada dia; an tal, si el no ia veni, me ia senti frustrada. A la estate, el ia es portante un roba blanca lejera, fendeda a la lado, o un jina e un jaca abrida sur un camiseta ornada. Pos cuando el ia bevi sua tas, el ia es sortinte de la bar, penetrante la bus numero 9, prosima a la asede de metro de la plaza de la Spada. El ia es desaparente alora, sumerjida par la trafica stradal.



A pos, multe tempo ia pasa. Final, nos ia susede conose lunlotra, vive frecuente en junta, deveni enamada.



« Me senti tu strana, oji », me confida a el.



El es vidable embarasada. Me bevi lenta, sin ce mea oios lasa el, espetante ce el deside parla.



« Me no pote resta con tu, a esta sera », el confesa final.



« Perce? »



El no responde.



« Bon. Alora doman? »



« Ance no. »



Me comensa comprende lo cual el intende sinifia. Sua oios, fisante la meas, pare a me alora plu bela ca usual, plu grande, plu clar.



Me aida el.



« De longa tu intende dejunta tu de me? »



El anui con un bate de sil.



« Me ia nesesa esta sonia, a note… Un sonia strana. On ia ave un ami, cual me no ia vide de sirca tre anios… e tu… nos es tan diferente de lunlotra… Lo no ia ta pote dura. Tu comprende? »



— Nonesata. »



No sabente cual ajunta, me deside silenti.



El deveni soniosa, como si un idea veni de nase en sua mente. El estrae de sua bolsa un paper sur cual el scrive alga parolas, en cuando la bus numero 9 apare a la fini de la strada.



« Me debe vade, aora. »



Me ia senti un preseta peti a la cor cuando Mirto leva e permete a me un besa lejera.



« Tu ta debe pensa ofre a tu un jacon nova », el ajunta­ ante ce el parti. « Esta es alga ruinada! »



Mea regarda segue el, e me perde el direta cuando el misca en la fola fretante de la pasajores.




∴





Pronto sejas ia libri. Mirto senta a lado de un fenetra, per oserva plu bon la curso cual el vade a redescovre pos tre anios longa. Esce Telima abita ancora esta casa, a norde de la vila, en esta distritos cual estende ultra la termina de la linia numero 9?



De pos la para ses de la bus, ela sta solitar con la gidor e la biletor. Stradas e construidas con luses plu e plu rara pasa ante sua oios en cuando on ariva a la suburbe do lo es preferable ce on no vaga solitar a note.



« Tota ia cambia tan! » la xica nota.



La gidor, ci dormeta en sua loca de vitro, abri un oio.



« E pos un tempo tan corta! Me no comprende perce esta linia es mantenida. No abitor vive ala aora! Lo es strana ce on no ia destrui la casas per construi tores de apartes o fabricas. Lo ta es plu usosa ca casas vacua. An la vagabones no vade ala! Los prefere dormi en la coredores de la metro…



— Ma cual cosa ia aveni?



— Me no sabe. Lo es ancora plu stonante car esta distritos situa a min ca un dui-­ora de la vivosia urban! En pasa, nos ariva. »



La strada de tera fini a un plaza deserta ensircada par casas abandonada. La biletor ensende un sigareta.



« Termina! » el anunsia cuando la bus para.




∴





Un pluve lejera melmi la troterias de la plaza de la Spada. Me no ia lasa la bar pos la parti de Mirto, atentante comprende la razonas de esta fini de relata brusca.



Forajente la pox de mea jacon, esperante trova alga monetas, me trova esta peso de paper pliada, sur cual me leje, a lado de un mapa elementin:




    TELIMA

        La Arbor de Juda

        Impas de la Note






∴





« No disturba tu, lo es me. »



El turna a me, estrae alga clos de sua boca e pone los sur sua table de labora.



« Veni a esta parte. No ofende si me continua labora; me ia tardi tan.»



Un stufa de cerosen ronci en media de esta sala multe conjestada par lonas, scafales, e multe ojetos diversa sin usa conosable per me.



« Tu vide: me molduri. Cual motiva tua veni? »



Me senta sur un sejeta en cuando Alzon fini fisa la lona cual el vade a pone, a pos, contra la mur.



« Como tu esplica la presentia de esta paper en la pox de mea jacon cual nunca me lasa? »



El prende la folia.



« Ci el es, Telima?



— No idea! Me conose no acel nom, no acel adirije.



— Interesante. Cual tu espeta per vade ala?



— Me an no sabe do lo locali!



— La problem va es solveda pronto. »



El leva, desordina alga libros sur un scafal e reveni con un surie de vinsor e un mapa de la vila. La folias voleta; sua dito segue un colona de parolas spesa primida… e para.



« Vide asi: impas de la Note… G12. Lo debe es a norde », el murmura, despliante la mapa.



Me veni a retro de el.



« Ala! a supra! » me esclama.




∴





A la sorti de la vila, si on entra en la via cual asende a norde, on ariva pronto a planos alta do la tera pare ja caldida a un temperatur multe forte, como pos un ensende de foresta. La solo es fesurida. An tal, cuando on traversa acel rejion, on senti ce un pluve minima ta cambia lo en un fangeria vasta. A no loca on nota cualce rocas.



Cuando on lasa la via grande per la vieta torsosa cual gida a esta locas, lo es como si on ta lasa la mundo real per penetra un pais imajinal. On es turbada, a prima, par la silentia. No un canta de avia, no un xuxa de folias, an ante ce on ariva a esta plano alta desertin do mera alga bosces magra crese, multe spasida, e alga arboretas rara, racitica.



Casas ruinada sperde tra la campania, como frutas matur cadeda de un arbor e rodeda par la vermes, segueda par casones abandonada, con covrefenetras cluida, mures fesurida strana desformida. A esta momento, on no nota lo multe; plu tarda on persepi la cualia spesial de tota esta abitas, antica o resente. Sua mures es inclinada, como par causa de un lisca de la stratos alta de la tereno, e acel ajunta un senti supranatural cual deveni pronto angusante.



Me no sabe lo cual ia motiva ce me segue esta via e ce me vade a interna de esta teras silente. Un via cual, en fato, no debe es reparada de longa! On ave no petra cilometral no palo de telefon, ma me no ia nota lo: mea mente ia es tro envolveda en la strania emerjinte de la visineria. Mea sensas es desuplida, como en alga sonias spesial impresante.



La via pasa tan mecanical ce pos alga tempo, me no pote sabe esce me vade par pasea o par auto: me move en un mundo mor, como un regardor perdeda, desorientada, ci sta ala sin sabe perce, nonprevidable.



La stilo de la casas es stonante. On encontra tota tipos de casas, de la cultiveria a la casa colonial, con sua moldures e balustres, tal como bangalos moderna sin alma. Un sola punto es comun per totas: esta inclina strana a este.



Me pasa lenta ante un construida bastante resente, a destra de la vieta. Me crede reconose lo. Lo es un bangalo min gastada, ma fesurida, e liscante en la solo como un barco afondante. Cualce mal brusca ia ta feri la loca, lasante mera a la abitores la tempo de clui portes e covrefenetras. En cuando me es ancora impresada par lo, la via largi e cambia a un bolevar de tera bateda. Sin duta me veni de ateni la suburbe de alga agrega urban, car, en cada parte, construidas alta es erijeda, plu o min ruinada.



La lisca de tereno no ia conserna esta distrito: la construidas, asi, es tota vertical. Un casa atrae me spesial: sola la mur de fondo e la mur destra resta. La fasada, la mur sinistra, la teto e la niveles alta ia colasa, forminte a la nivel de tera, un masa enorme de petras, ruinas e ojetos mutilada. Longo la grandia de la fenetras, la niveles debe ave un altia de ses metres. On pote ancora distingui moldures sur la mures, e scultas alga mediocre. Me sensa strana, regardante esta casa ruinada.



Un talo de metal de dudes metres de altia, como surjeda de la solo, tota a lado de me, es curvinte a interna, par causa de la pesa de un frato de mureta ancora fisada a sua apico. Me prosimi e toca lo delicata. Lo sufisi per osila lo, e cade lo a pos. En un ruido cual pare a me nonormal amortida, la frato peti de mur ajunta se entre la detritos cual sperde sur la solo. Ma un otra cosa stona me alga plu: me es subita serta ce, a retro de la casa, on ave la mar.



Me ariva en media de tores de apartes, en bon state, ma grisin e con covrefenetras cluida. A la crus de vias, un panel comersial roja e blanca, a la nivel prima, loda la calmia de la rejion, proposante a comprores potensial apartes con custas vantajosa.



Un basin antica de lava. Me consulta mea mapa: la rueta debe es a fronte. La impas de la Note. La casa sta ala. A ante, un jardin peti, un porteta metal, con un campana vea. La tintina fa eco sin fini sur la fasadas sieca. Esta casa no difere entre la otras, estra, a sinistra de la scalera, un arbor de Juda enorme.




∴





Me entra sin tape. Alora un coredor streta apare, con la solo manxada par alga polvo de jeso e fratos cadeda de la sofito.



La porte con vitros martelida no ia es cluida de longa: la redes de arania lia lo a la palo de porte e a la mures de la coredor, un coredor vacua, con paperes de mur descolorida. A fondo, a destra, un porte asede un sala sin alga mobila, sin alga cortina. A la otra parte, un scalera desende a la suteras.



Subita, lo cual ia motiva me asta aora pare lasa me. Me no desira plu tan continua mea visita. Cisa, car la sera ia aveni e me no gusta la idea de es asi cuando lo noti. Me senti fatigada, deludeda. A! si sola me ta es con fas a fas con esta Telima! Mea zelo colasa lenta, como con un anima lenta. La sol reposa pos la tetos de la casas, lasante ce la ombra asende la fasadas gastada asta la lucarnas de la sutetos. Cualce enerjia ia abandona me, e me resta ala, nonmovente, notante la oscuri lenta de la telias de la sursolo.



Me sta sur la teraza dominante un parce traversada par paserias malmanejada. Alga scultas de marmo blanca emerji de la bosces, como fantasmas de petra espetante cualce sinial per inisia un ronda de dansa macabre tra la ruas de la suburbe norde.



Pos un curva de un paseria, me descovre subita la sculta de Telima, con sua nom gravada sur la pedestal, partal ascondeda par boscetas. Mea regarda lisca sur sua corpo, asendente asta sua fas, e resta sur acel roba corpin cual esvasa a la nivel de la jenos.



« Un fem bela, no? Mirto demanda a me, a retro de me.



— Un fem multe bela », me clari, turnante. « Alzon ia ta gusta portrae ela.



— Alzon! A un plu ves! Tu parla sempre de el, de cuando nos ia encontra nos. Me no sabe an como el aspeta, tua Alzon! »



Esce me es culpable si los ia encontra nunca? La acaso sola es la causa. Me diverje la conversa afin evita un plu disputa, e me retrae ela a la tema cual preocupa me.



« Perce tu ia fa ce me veni asi? »



Me descovre la veria en cuando me pronunsia lo: esce Mirto no ia es la sola person cual ia ta pote cade acel paper en la pox de mea jacon, poca a ante, en la bar? Mea revela, par sua tono firma, desarma el. El mua como un xice cual on surprende pecetante, e el confesa:



« Afin tu vive lo cual tu ia vive en mea sonia… Tu sabe, acel sonia de cual me ia parla a tu… Nos ia es asi, nos tre: Telima, tu, me… Asi! Tu ia veni car tu ia trova sua adirije. En tua jacon… Ma la distrito ia es tal como me ia conose lo a la tempo cuando me ia es abitante a casa de Telima. »



Mirto pare turbada. El ia es esperante retrova sua pasada, entrante la bus 9, ma aora el sta en media de un suburbe desertin. No tan longa a ante, el ia es traversante la jardin de la palasio, pasante a lado de bosces de flores e basines peti con telias de seramica, seguente la via cual gida el a la impas de la Note.



A sinistra de la teraza, un scalera ia asede la parce do, a la sera, el ia gusta pasea tra la paserias bonmanejada, asta la porton de fero e la tereno savaje sperdente ultra la impas. Su esta scalera, un porte: acel de la sala cual el ia es luante. Un miror grande ia ocupa tota la fondo de la alcova de sua leto, profondinte la sala. Su la fenetra, a lado de la entra: un table, un seja e un sejon. A fondo, un cosina peti e un sala de banio, la sola loca cual Telima ia ajusta en un stilo moderna.



« Asi, tu va es vera a tua casa », Telima ia dise.



De la semana prima, el ia gida sua luante tra la partes la plu secreta de La Arbor de Juda. Tal, Mirto ia descovre la suteras de la casa, cual, par causa de lor vastia, ia stimula sua imajina. El ia forsa la limitas a via, plu e plu distante, creante, a note pos note, un mundo suteran asedable par ferovias strana de metro.



La stasiones, cual on descovre a alga ves a retro de un colona o en la solo mesma, no teni alga nom, ma un letera e un numero, scriveda blanca sur fondo blu. Me lasa ce el dirije me sin ce me atenta orienta: voltas vasta disolve en la oscuria, como a interna de un castel medieval… A ante, on ave no mur. Ance no rel de balustres. Sola un paseria streta pasante supra un presipe profonda e oscur de cual un ruido asende, como un ruido de petras rondas rolada par la ondas.



Telima prende mea braso per gida me tra la jinestas spinosa, asta la baieta do la spuma de mar fosforesente estingui sur la arena oscur de la plaia peti limitada par du avansas de roca umida e liscante.



La Arbor de Juda silueta a retro sur un sielo pur, en cuando la luna, a sua cuatri prima, projeta sua zonas de ombra e de lus con lamas longa puntida.



« Un loca bela per sonia, no? » el murmura­.



Me anui, con mea mente ocupada par otra cosa: a alga dudes metres de distantia de la riva, tal como un tapo de suber, un barco osila sur la ondas. Un om sta sur la nivel alta de la barco; me distingui sua silueta obsoleta. Stante sur la popa, vestida con un jacon robin e un xapo silindre, el aspeta plu un pupeta de caxa musical ca un umana.



« Ma el es Alzon! Cual cosa el maneja ala, vestida tan bizara? » me esclama.



Sin plu cura per Telima, me entra en la acua.



« Alzon ! » me cria, jestinte con mea brasos per atrae sua atende.



Mea vose misca con la ruido de la ondas sur la petras; me avansa plu, profondinte asta mea taie, asta mea spalas. Sur la riva, la fem joven suplica ce me reveni.



Cuando mea pedes no toca plu la fondo, me deside nada, distantinte de la costa sin esita. La barco es alora mea refere unica, en cuando un ansia silente envolve me.



Me oia me clamante aida, ma esce la om, ancora nonmovente a la popa de la barco, oia me sola?



Mea vestes ostaculi e pesosi me. Multe fortunosa, Alzon sorti de sua letarjia, verje a me e junta me pos alga secondos. Bon envolveda en la covre cual el ia pone sur mea spalas, ancora tremetante, me demanda lo cual el maneja asi, con esta vestes fantasin.



« E tu? » el responde. « Cual cosa tu maneja, nadante tota vestida?



— Me veni de la casa de Telima. Mirto ia es espetante me en la parce. El ia parla a me de la suteras, de la metro… »



La barco lisca sur la acua calma. Nos persepi apena la ondetas lejera sur la casco.



« El ia nara un sonia a me… » me continua. « Atraente me a casa de Telima, el ia ta pote desprende me!



— On ta debe desfida plu la mareas forte! » la depintor declara, ante ce el maneja la barco como si nos ta es sur un barcon de tre mastos.



— … Ma me ia susede evade! »



La plaia, cual la note ia cansela, es sola un recorda, cuando me deside nara tota.



La calmia grande de la infinita cuna nos con sua tepidia, projetante nos en esta instantes suspendeda cual composa la eternia. Nos lisca a la orizon.



« Tu ta debe vesti », la depintor sujesta a me. « Pos corta, lo va es la ora! »



Me desende en la entrenivel tra un scalera elica, asta esta plataforma metal cual asede coredores diversa do me persepi un ronci basa simil a acel de la metro. Telima apare alora, vestida con un roba longa azul multe escotada e ornada con brodes de filos oro. Sur sua spalas, un xal blanca.



« Nos pote vade », el anunsia­ mera, prendente mea braso.



Ela tira la cortina cual separa nos de la salon grande, do la depintas de Alzon sta esibida – astuta favoreda par un multia de lampas de punto esperta sperdeda; ela gida me asta esta table, covreda par un telon blanca, con vitros e bevidas fresca.



Me abri un botela de xampania, pleni du copas, e nos brinda la artiste en cuando acel es entrante, vestida elegante e covreda con un xapo silindre gloriosa.



« Nos ia es espetante tu, mea mestre cara », ela dise, suriente a elo.



Alzon saluta inclinada, besa la mano de la fem joven, e aseta la vitro ofreda par ela.



« Veni, me vade a introdui tu a nosa ospitadas. Los freta per conose tu. »



Me profita de la momento cuando Telima gida Alzon, per amira la obras de mea ami. Multe belida par la decora valuosa de la sala, los pare difere de los cual covre la mures de sua studio. Me senti ce los es aora en sua propre ambiente e ce los revive pos un inverni longa.



Me vade a senta sur un sejon de veluda blu oscur, cuando me persepi, a lado de la porte, esta xica con risas blonde cual prosimi a la bufes. El prende un, oserva la persones con un regarda nonconsernada, e pasea a la fenetron asedente la teraza.



Me pone mea copa e segue el.



La aira es dulse, a acel note merveliosa; me espera trova esta xica apoiante sur la balustres, con oios regardante la ombras de la bosces de la parce, contemplante la scultas de marmo, o reposante sur un banca, con sua fas ofreda a la venteta caresante, cargada con la sonias de la mar. Me no vide cualcun.



Un scalera, a sinistra, gida me alora asta la paserias bonmanejada cual vaga en la oscuria de la pergolas. Me entra prudente, sabente serta ce me vade a encontra ela, cuando me para ante la sculta de Telima. Mea regarda lisca sur sua corpo, asendente asta sua fas.



« Un fem bela, no? »



Me salteta, oiante esta vose, como si on ta estrae me de un dormi profonda.



Ela oserva me tra longa, e cuando me es tota consensa denova, el deside subita: sua fas veni nidi se en la nido de mea spala, en cuando mea ditos penetra timida la risas de sua capeles.



El leva la testa, regarda mea labios, esita tra alga secondos, e final besa me.



« Mirto… » me xuxa.



El pone un dito sur mea boca e responde “no” con sua testa a cualce demanda cual me ta pote espresa.



« Lo no es plu posible aora… » el murmura. « A du, tre anios a ante, cisa… »




